
A Ş I Q   A L I 

G Ə R A Y L I L A R 

 

 

YALAN OLDU 

 

Yar yanında günahkaram, 

Doğru sözüm yalan oldu.  

Yeriş etdi qǝm lǝşkǝri, 

Könlüm şǝhri talan oldu. 

 

Bax bu qaşa, bax bu gözǝ, 

Yandı bağrım, döndü közǝ, 

Keçǝn sözü çǝkmǝ üzǝ, 

Keçǝn keçdi, olan oldu. 

 

Aşıq Alı sǝnǝ qurban, 

Gǝl eylǝ dǝrdimǝ dǝrman, 

Uçdu getdi tülǝk tǝrlan, 

Sarda kǝklik alan oldu. 

 

 

MUSA BƏY 

 

Hǝm atam, hǝm qardaşımsan, 

Salamat qal ay Musa bǝy! 

Sǝndǝ ürǝk sirdaşımsan, 

Salamat qal, Mustafa bǝy. 

 

Xeyir gördüm ǝlinizdǝn, 

Qüvvǝt tapdım dilinizdǝn, 

Yola salın elinizdǝn, 

Salamat qal, Mustafa bǝy. 

 

Aşıq Alı gǝldi getdi, 

Hǝr jürǝ mǝtlǝbǝ yetdi, 

Qızıl lirǝ qiymǝt götdü, 

Salamat qal, Mustafa bǝy. 

 

 

Q O Ş M A L A R 

 

GEDİRƏM 

 

Çox-çox salam-dua qohum-qardaşa, 

Bilǝsiniz al-Osmana gedirǝm. 

Bir dilǝk dilǝdim şahlar şahından, 

Sığınmışam o sübhana gedirǝm. 

 

Alışır sinǝmdǝ qǝmli atǝşim, 

Düşǝndǝ yadıma dostum, sirdaşım, 

Gözlǝsin yolumu yarım, yoldaşım, 

Sizǝ verib bir nişana gedirǝm. 

 

Aşıq Alı gǝzir İrani-Turan, 

Uğruma açıqdı tamam hǝr bir yan, 

Mǝnǝ qardaş oldu Aşıq Duraxan, 

Yoldaş olub göhǝrkana gedirǝm. 

 

 

QALDI 

 

Janım jida düşdü, gedir vǝtǝndǝn, 

Mǝkanım, mǝskǝnim virana qaldı. 

Sanki ayrılıbdı güldǝn, çǝmǝndǝn, 



 
 
 

www.ocaq.net 
 
 
 
 
 

3 

Bülbülün ǝlajı fǝğana qaldı 

 

Yeni gül ǝkmişdim mǝn baxtı qara, 

Bulunmaz dǝrdimǝ kim eylǝr çara, 

Xoryat ǝli dǝydi heyvaya, nara, 

Sinǝmdǝ dağlarım nişana qaldı. 

 

Alı aşiq olmuş bir ǝhli-dilǝ, 

Tǝbibim mövladı, dǝrdimi bilǝ. 

Bir tǝrǝhhüm eylǝ sǝrdǝ aqilǝ, 

Çünki sǝrdǝn getdi divana qaldı. 

 

 

DOLANDIRI 

 

Ay ağalar, gǝlin sizǝ söylǝyim, 

Dövlǝtli malını el dolandırı. 

Kǝsilibdi hörmǝt, yoxdu mǝhǝbbǝt, 

Yǝqin bu dünyanı pul dolandırı. 

 

Bu dünyanın şǝrabından içmǝyǝn, 

Karvan olub, haq yolundan keçmǝyǝn, 

Evdǝ arvadına sözü keçmǝyǝn, 

İndi koxa olub, el dolandırı. 

 

Aşıq Alı deyǝr: halım pǝrişan, 

Ağ üzündǝ qoşa xallar hǝr nişan, 

Binamus qohumdan namuslu düşman, 

Öldürsǝ, qǝbrimǝ gül dolandırı. 

 

 

DEYƏRSƏN 

 

Hǝsǝn ǝmi, bir allahın eşqinǝ, 

Mǝnim ǝrzim o janana deyǝrsǝn, 

Sǝn mǝnim qasidim, dǝrddǝn xǝbǝrdar, 

Mǝn tǝk dǝrdi o tüğyana deyǝrsǝn. 

 

Gedib o vǝtǝnǝ varandan sora, 

Sǝn bizim ellǝri görǝndǝn sora, 

Götürüb namǝni verǝndǝn sora, 

Bu javabı yana-yana deyǝrsǝn, 

 

Kamil bağban, pasiban o güllǝrǝ, 

Vǝfadarım, gözünü dik yollara. 

Deynǝn yolu düşdü uzaq ellǝrǝ, 

Alı keçdi, al-Osmana deyǝrsǝn. 

 

 

BƏNZƏRSƏN 

 

Süsǝnli, sünbüllü, tǝr bǝnövşǝli, 

Yaylaq, bizim yaylaqlara bǝnzǝrsǝn. 

İçǝn olmaz abi-kövsǝr suyunu, 

Bulaq, bizim bulaqlara bǝnzǝrsǝn. 

 

Jǝnnǝt olur bizim yerin bu çağı, 

Ağ lavaşı, kǝrǝ yağı, qaymağı, 

Qızlar dǝstǝlǝnib gǝzǝr oylağı, 

Oylaq, bizim oylaqlara bǝnzǝrsǝn. 

 

Ket dağı, Əyrijǝ, Daşkǝnd baxarı, 

Ağ sürülǝr Sarıyaldan yuxarı, 

Var bizim suların ǝjǝb axarı, 

Çaylaq, bizim çaylaqlara bǝnzǝrsǝn. 

 

Alının gǝzdiyi üç gözǝl dǝrǝ, 

Şǝqaiq, Çiçǝkli xoş gözǝl dǝrǝ. 

Şahdağdan görünür Başgözǝldǝrǝ, 

Üç dağ, bizim o dağlara bǝnzǝrsǝn. 

 

 

GETDİ 

 

Ötübdü zimistan, gǝlib novbahar, 

Yetirdi qǝrinǝ, sǝnǝlǝr getdi. 

Dǝli könül gündǝ yüz xǝyal eylǝr, 

Dolandı ruzigar, havalar getdi. 

 

Mǝn sǝnǝ nǝ deyim, ey şahi-şonqar, 

Ağlımı apardı bir çeşmi-xumar, 

Könlümǝ uymadı bir münasib yar, 

Gǝldi mǝlakǝlǝr, sonalar getdi. 

 

Yazıq Alı, bu qǝm sǝni bürüdü, 

Eynim yaşı sel-sel oldu yeridi, 

Qürbǝt eldǝ yazıq janım çürüdü, 

Neçǝ çǝrşǝnbǝlǝr, jumalar getdi! 

 

 

GƏRƏK 

 

Aşıqam deyibǝn girǝn meydana, 

Aşıq deyǝnlǝrdǝ xoş göftar gǝrǝk. 

Aşıq gǝrǝk sözün vǝsfǝ yetirǝ, 

Bǝyǝnǝ ariflǝr birbǝbir gǝrǝk. 

 

İyid zalım bu meydanda durmağa, 

Mücgan oxun şirin jana vurmağa, 

Bir nǝhibǝntǝrǝ qılınj vurmağa, 

Ağam Əli ǝldǝ zülfüqar gǝrǝk. 

Sǝn mǝni eylǝdin yollarında lǝng, 

Çaylarda balığam, dǝryada nǝhǝng, 

Mahalım Göyçǝdi, kǝndim Qızılvǝng, 

Aşıq Alı mahallarda bir gǝrǝk. 

 

 

GEDİRƏM 

 

Hǝr kim dǝrs alajaq, gǝlsin dǝrs alsın, 

Sinǝmin dǝftǝrin açıb gedirǝm. 

Bir quş idim, qalmış idim yuvada, 

Daha durmayıban uçub gedirǝm. 

 

Nejǝ oldu atam, nejoldu anam. 

Pozuldu hasarım, yıxıldı qalam. 

Yüklǝnibdi qǝflǝ-qatır, barxanam, 

Fǝnadan üqbaya köçüb gedirǝm. 

 

Bu sözlǝrlǝ budu demǝk qǝsdimdǝ, 

Əmǝlimi verib budu dǝstimdǝ, 

Qohum-qardaş, ulus tamam üstümdǝ, 

Əjǝl şǝrbǝtini içib gedirǝm. 

 

Aşıq Alı minib sǝjǝrdǝn atı, 

Üzümǝ oxunur janım baratı. 

Qıldan da nazikdir, qılınjdan iti, 

Sirat körpüsünü keçib gedirǝm. 

 

 

NƏ QALDI 

 

Gǝşt elǝdim, bu dünyanı dolandım, 

Əllini keçirtdim, yüzǝ nǝ qaldı. 

Ayax getdi, ǝl gǝtirdi, diş yedi, 

Baxmaqdan sǝvayı gözǝ nǝ qaldı. 

 

Ölüm haxdı, çıxmaq olmaz ǝmirdǝn, 

İpǝk tora hǝlqǝ salma dǝmirdǝn, 

Aydı, gündü gǝlib keçǝr ömürdǝn, 

Tǝlǝsirik, görǝk yaza nǝ qaldı. 

 

Hǝr yana baxıram hava mǝxşuşdu, 

Gǝzdiyim oylaqlar yadıma düşdü. 

Eşidǝrsiz Aşıq Alı da köçdü, 

Sındı telli sazı, tǝzǝnǝ qaldı. 

 

 

DEDİ 

 

Bir nişan istǝdim gülüzlü yardan, 

Dirsǝyin göstǝrdi: Alısan, - dedi. 

Dedim: Ay qız küsdüm, sǝndǝn ǝl çǝkdim, 

Hǝlbǝt bir yadına salısan, - dedi. 

 

Dedim: A bǝxtǝvǝr, bu nǝ busatdı? 

Dedi: Nǝzǝr eylǝ, gör nǝ sufatdı. 

Dedim: Çeşmim yaşı yeri islatdı, 

Verrǝm dǝsmalımı silisǝn, - dedi. 

 

Dedim: Ay qız, qǝmdǝn dǝftǝr bağlaram, 

Dedi: Baxma, nişanını saxlaram. 

Dedim: Hǝsrǝtindǝn inan ağlaram, 

Qorxma yaxın vaxtda gülüsǝn, - dedi. 

 

Dedim: Ay qız, nǝ gözǝldi şamama, 

Dedi: Dǝymǝ, ömrün yetǝr tamama, 

Dedim: Ay qız, ǝl uzadım mǝmǝnǝ, 

Özünü nüfuzdan salısan, - dedi. 

Dedim: Xǝstǝlǝrin jan dǝrmanısan, 

Dedi: Aşıqların kǝrǝm kanısan. 

Dedim: Ay qız, mǝnim adım tanısan, 

İrǝldǝn bilirǝm, Alısan, - dedi. 

 

 

AĞRI DAĞI 

 

Havalanıb ǝrş üzünǝ qalxıbsan, 

Dağların sǝrdarı, nǝr Ağrı dağı! 

Payızın, baharın olur zimistan, 

Sǝndǝn ǝskik olmaz qar, Ağrı dağı! 

 

Ətǝyindǝ xan atdanır, xun düşür, 

Böyük adın mahallara ün düşür, 

Hǝr dağdan irǝli sǝnǝ gün düşür, 

Nǝ vaxtı açılar dar, Ağrı dağı! 

 

Sǝkkizi rizvandı jǝnnǝtin bağı, 

Neçǝ xanası var, neçǝ otağı, 

Nuh gǝmisi, peyğǝmbǝrin bulağı, 

Sǝndǝ çox nişana var, Ağrı dağı! 

 

Göstǝrdin jahanı nejǝ sirr idi, 

Tozun qalxdı İravanı bürüdü, 

Axşam üstü hǝr tǝrǝfdǝn yeridi, 

Batırdı ölkǝni pir, Ağrı dağı! 

 

Əvvǝl sǝndǝ olub Rüstǝm pǝhlivan, 

Gǝzib şahi-mǝrdan nişanbanişan, 

Aşıq Alı tǝǝjjübdü hǝr zaman, 

Yarın qardı, yarın nar, Ağrı dağı! 

ÇATARMI 

 

Xanlar bǝyǝ şikayǝtǝ gǝlirǝm, 

Sǝnin ona zor, qüvvǝtin çatarmı? 

Çǝksǝ qılınjını, girsǝ meydana, 

Vuruşmağa jǝsarǝtin çatarmı? 

 

Xanlar bǝy ǝylǝşib Ağrı dağında, 

Neçǝ pǝhlivanlar solu sağında, 

Bu joşğun sinǝmin odlu çağında, 

Allam janın, heç fürsǝtin çatarmı? 

 

Niyǝ boş-boş danışırsan ǝfsana, 

Özündǝn basırsan çox yekǝxana, 

Görǝrlǝr kim kimi boyayar qana, 

Qoçuluğa qabliyyǝtin çatarmı? 

 

Kürd Mǝlik tǝk nǝ giribsǝn meydana, 

Diqqǝt elǝ qarşındakı oğlana, 

Gǝrǝk qiymǝt qoysun insan insana, 

İnsanlığa xasiyyǝtin çatarmı? 

 

Alı deyǝr: eşq ujundan xǝstǝyǝm, 

Dava meydanında kǝmǝrbǝstǝyǝm, 

Özüm nişanlıyam, murad üstǝyǝm, 

Javanlığa sǝdaqǝtin çatarmı? 

 

 

T Ə J N İ S 

 

ALMASIN 

Bimürvǝt yar mǝni jandan elǝdi, 

Tutubdu dǝstindǝ ay ağ almasın. 

Yarın bağçasının seyrinǝ vardım, 

Heç görmǝdim yarın ay ağ almasın. 

 

Bayram ayı demǝk olmaz hǝr aya, 

Tǝbib gǝrǝk dǝrman edǝ hǝraya, 

Şahlar şahı, özün yetir haraya, 

Düşmǝn üstümüzǝ ayağ almasın. 

 

Aşıq Alı deyǝr: yar ab ağlaya, 

Yaxşı tǝbib gǝrǝk yara bağlaya, 

Yar ki meylin qeyri yara bağlaya, 

Hǝftǝyǝ varmasın, aya qalmasın. 

 

 

Q I F I L B Ə N D   V Ə   D E Y İ Ş M Ə L Ə R 

 

MEYDANA GƏL 

 

Aşıq Yığbal 

 

Kǝndinǝ aşığam deyǝn, 

Aşıqsan, meydana gǝl. 

Namǝrd girmǝz meydanıma, 

Mǝrdi ol, mǝrdanǝ gǝl. 

İgid olan kǝndisini, 

Öymǝyi layiq deyil, 

Al ǝlinǝ çunqurunu, 

Bu jǝngi-dövrana gǝl. 

 

Aşıq Alı 



 
 
 

www.ocaq.net 
 
 
 
 
 

11

 

Mǝn dǝryayam, sǝn adasan, 

Axır sǝn ümmana gǝl. 

Mǝn danışım, sǝn qulaq ver, 

Mǝ`rifǝt qanana gǝl. 

Sǝn satansan, mǝn alanam, 

Açginǝn dükanını, 

Malını nadana satma, 

Matahın alana gǝl. 

 

Aşıq Yığbal 

 

Ey arif, paşam yanında, 

Sǝnǝ söylǝrǝm mǝdhi. 

Mǝ`rifǝti, tǝriqǝti, 

Anla, qan hǝqiqǝti. 

İsǝvisǝn İnjili sev, 

Musǝvisǝn Tövratı. 

Mǝhǝmmǝdin hümmǝtisǝn, 

Boyun qoy, Qur`ana gǝl, 

 

Aşıq Alı 

 

İsǝviyǝm, Musǝviyǝm, 

Hǝr nǝyǝm öz yolumda. 

Hǝqiqǝtdǝn xǝbǝr verrǝm, 

Mǝ`rifǝt kamalında. 

İndi paşa qulluğunda, 

Sǝdrǝ`zǝm yanında, 

Haqqınan divan kǝssinlǝr, 

Ədalǝt divana gǝl. 

 

Aşıq Yığbal 

Mǝn Yığbala bir salam ver, 

Soruşum halın görüm. 

Hǝqiqǝt haqq aşığısan, 

Söylǝ kamalın görüm. 

İnjil, Zǝbur, Tövrat, Qur`an, 

Göstǝr kitabın görüm. 

Dostum, ǝgǝr bütpǝrǝstsǝn,  

Bu nari pirana gǝl. 

 

Aşıq Alı 

 

Adımdı Aşıq Alı, 

Fǝrzü sünnǝt qılıram, 

"Əlif" allahın adıdı, 

"Bey" peyğǝmbǝr bilirǝm. 

"Tey" tǝbarǝk, qǝni allah. 

Ona sǝjdǝ qılıram. 

Xilqǝtim Adǝm atadı, 

Sǝn xaki-yeksana gǝl. 

 

 

ULUDU 

 

Aşıq Yığbal 

 

O nǝdi ki, otuzunda javandı? 

On beşindǝ çox böyükdü, uludu? 

O nǝdi ki. dili iki, sirri bir? 

Hansı dǝrya hǝr dǝryadan doludu? 

 

Aşıq Alı 

 

O, aydı ki, otuzunda javandı, 

On beşindǝ ululardan uludu, 

O qǝlǝmdi, dili iki, sirri bir, 

Elm dǝryası hǝr dǝryadan doludu. 

 

Aşıq Yığbal 

 

O nǝdi ki, üç ay dağlar bürünür? 

O nǝdi ki, ǝl dǝymǝmiş hörünür? 

O nǝdi ki, ǝmanǝtǝn verilir? 

O nǝdi ki, o da onun gülüdü? 

 

Aşıq Alı 

 

O qardı ki, üç ay dağlar bürünür, 

O könüldü ǝl dǝymǝmiş hörünür, 

O uruhdu ǝmanǝtǝn verilir, 

İlqar, iman diriliyin gülüdü. 

 

Aşıq Yığbal 

 

O nǝdi ki, haqq yanında nahaqdı? 

O nǝdi ki, yerǝ, göyǝ dayaqdı? 

O kimdi ki, yatmayıbdı, oyaqdı? 

Aşıq Yığbal hǝr elmdǝn halıdı. 

 

Aşıq Alı 

 

O böhtandı, haqq yanında nahaqdı, 

Haqq nǝzǝri yerǝ, göyǝ dayaqdı, 

Haqq özüdü, yatmayıbdı oyaqdı, 

Bu sözlǝri açan Aşıq Alıdı. 


